
ЎЗБЕКИСТОН РЕСПУБЛИКАСИ САНОАТ КОРХОНАЛАРИНИ МОДЕРНИЗАЦИЯ ҚИЛИШ ВА ИННОВАЦИОН САЛОҲИЯТИНИ ЮКСАЛТИРИШ

Мамлакатимиз саноат тармоқларини модернизациялаш яқин йилларда ва келгусида республикамизда ҳал қилинадиган энг устувор вазифалардан биридир. Ушбу устувор вазифани адо этиш саноат корхоналари олдига ишлаб чиқариш қувватларини янада ошириш, маҳсулот сифатини яхшилаш, бозор рақобатларига бардош бериш, ўз мижозларини кўпайтириш, улар олдидаги имижини кўтариш, шу асосда пировард натижада олинадиган фойдани янада кўпайтиришга имкон берувчи инновацион салоҳиятни юксалтиришга ҳамда у билан шуғулланишни зарурат қилиб қўймоқда.


Агар микроинновациялар ва яхшиловчи инновациялар корхонанинг ташаббуси билан унинг маблағлари ҳисобига ўйлаб чиқилиши ҳамда амалиётга тадбиқ этилиши мумкин бўлса, иқтисодиётда чуқур ўзгаришларга сабаб бўлади.


Инновацион фаоллик корхона фаолиятининг асоси ҳисобланади. Бозор иқтисодиёти шароитида фаолият юритаётган ташкилот ёки корхонанинг рақобат курашида муваффақиятга эришиш учун доимий равишда янгиликлар излаб борилади ва амалиётда қўлланилади.

Корхоналарнинг инновацион салоҳиятини бошқариш стратегиясини илмий асосда ишлаб чиқишнинг аҳамияти беқиёсдир. Кўп йиллик тадқиқотлар шуни кўрсатадики, иқтисодий ўсишнинг асосини инновацион салоҳият: яъни ишчилар, мутахассислар, хизматчилар, раҳбарлар меҳнати, малакаси, изланувчанлиги ҳамда янгиликка интилувчанлиги ташкил этади. Шунинг учун ҳам ҳар қандай саноат корхоналарида инновацион салоҳиятни бошқариш ҳал қилувчи аҳамиятга эга бўлиб келмоқда. Албатта, инновацион салоҳиятни ҳаракатга келтирувчи куч - бу инновацияга доимий интилиш ва уни жорий қилишдан иборатдир.
Корхоналарнинг инновацион салоҳиятини бошқариш, мустақил иш олиб боришга интилиш ундаги улкан ўзгаришларга туртки бўлади. Бунинг учун эса инновацияни тўғри танлаш ва оқилона бошқариш талаб этилади.
Мамлакатимизда жойлашган саноат корхоналарининг инновацион салоҳиятини бошқаришда уни оқилона ташкил этиш, кенг кўламли, чуқур иқтисодий ислоҳотларни изчил амалга ошириш, турли мулкчилик шаклидаги корхона ва ташкилотлар учун алоҳида аҳамиятга эгадир. Чунки маъмурий-буйруқбозлик тизимидан бозор иқтисодиёти муносабатларига ўтиш, иқтисодиётда биринчи навбатда бошқарув тизимини такомиллаштиришни тақазо этади.


2013 йил ва яқин келажакка мўлжалланган дастурни амалга оширишда иқтисодиётимиз ҳамда унинг етакчи тармоқларини модернизация қилиш, техник ҳамда технологик янгилашни жадаллаштириш ва унинг кўламини кенгайтириш, ишлаб чиқаришни диверсификация қилиш марказий ўрин тутмоқда.
Ана шундай салоҳиятга эга корхоналар, корхона раҳбарлари, мутахассисларгина республика иқтисодиётини модернизациялаш, таркибий ўзгаришларни амалга ошириш, эркинлаштириш ва ривожлантиришга қодирдирлар. Миллий иқтисодиётда кенг кўламли, ҳар тарафлама, чуқур ўзгаришларга киришилар экан, энг аввало иқтисодиётни тизимли ва таркибий изчил янгилаш устувор аҳамиятга эга.

Инновацион салоҳиятни кучайтириш катта ҳажмдаги инвестицияни тўғридан-тўғри жалб этишни талаб қилади. Ҳозирги вақтда ривожланган мамлакатлар янги техника ва технологияларни яратишга, янги маҳсулотларни ишлаб чиқаришга ялпи ички маҳсулот (ЯИМ)нинг деярли 5-7 фоизини сарфламоқда.

Корхонанинг инновацион салоҳияти, унинг барча жиҳатлари, яъни янгиликни яратиш ва ундан амалиётда фойдаланиш қобилиятини ифодалайди.

Корхонанинг инновацион салоҳияти элементларига қуйидагилар киритиш мумкин:

- моддий – техник ресурслар;

- моддий ва номоддий активлар;

- молиявий ресурслар;

- ташкилий ресурслар;

- кадр ресурслар;

- ижтимоий-руҳий омиллар.


Корхоналарнинг инновцион салоҳиятини баҳолашда қуйидагиларни аниқлаб олиш зарур:


1. Корхоналарни инновацияларга ундайдиган рағбатлар. Одатда корхоналарни инновацияларга ундайдиган рағбатлар уларнинг бозорда сифатли, юқори рақобатбардошли ва мутлақо янги маҳсулот сотиш ёки самаралироқ янги ёки модификацияланган технология қўллаш ҳисобига олинадиган фойдани оширишга иштиёқи билан боғланади.
2. Инновацион лойиҳа билан шуғулланиш имкониятлари. Биринчи навбатда синов тариқасида фойдаланишдан ўтган ихтиро ёки илмий-техник фаолиятнинг бошқа натижаси, камида – технологик қўллаш учун яроқли бўлган, жалб этувчан инновацион ғоя бўлиши зарур. 

3. Корхоналарнинг инновациялар йўлидаги чекловлар. Бу ресурслар чекланганлиги: ҳар бир корхона ҳам ўз ресурсларига ва йирик инновациялар амалга ошириш учун ташқи манбаларни жалб қилиш имкониятига эга бўлмайди. Бундан ушбу чекловларни енгиб ўтиш учун турли холдинг, консерн, консорсиум, стратегик технологик иттифоқларга бирлашиш зарурати келиб чиқади.

Президентимиз И.А. Каримов томонидан қабул қилинган “2011-2015 йилларда Ўзбекистон Республикаси саноатини ривожлантиришнинг устувор йўналишлари” тўғрисидаги қарорга мувофиқ Республика саноатини барқарор, жадал ва мутаносиб равишда ривожлантириш, асосий саноат тармоқларини диверсификация қилишга ва экспорт салоҳиятини ўстиришга йўналтирилган таркибий ўзгаришларни чуқурлаштириш, саноат тармоқлари, комплекслари ва корхоналарини модернизация қилиш, ишлаб чиқаришни техник ва технологик янгилаш асосида уларнинг самарадорлиги ҳамда рақобатбардошлигини янада ошириш мақсад қилиб олинди.
Ушбу қарор яқин йиллар ичида мамлакатимиз саноатини ривожлантиришнинг мақсадлик кўрсаткичларини, шунингдек, амалга оширишга тайёрланган ёки ҳозирги вақтда амалга оширилаётган инвестиция лойиҳалари рўйхатини ўз ичига олган “2011-2015 йилларда Ўзбекистон саноатини ривожлантиришнинг устувор йўналишлари тўғрисидаги Дастур”ни тасдиқлайди. Республика бўйича беш йил давомида 259 та саноат лойиҳасини амалга ошириш учун 30 миллиарддан АҚШ доллардан зиёд маблағ сарфланган. Янги қурилиш доирасида режа бўйича 23,05 миллиард АҚШ доллари миқдорида маблағ сарфланди. Фаолият кўрсатаётган корхоналарни модернизациялаштиришга 5,242 миллиард АҚШ доллари миқдоридаги капитал қўйилма, турли тармоқларга мансуб корхоналарни қайта жиҳозлаш учун эса 1,783 миллиард АҚШ доллари талаб этилди.

Саноатни ривожлантиришга мўлжалланган дастур, яна ишлаб чиқилаётган 99 лойиҳани ўз ичига олди. Уларнинг дастлабки қиймати 6,446 миллиард АҚШ долларга тенг. Мамлакатимиз саноат корхоналарининг инновацион салоҳиятини ошириш мақсадида турли хил ислоҳотлар олиб борилмоқда. Улар саноат ислохоти шунингдек, ёқилғи-энергетика, кимё, металлургия, енгил саноат, қурилиш ва машинасозлик тармоқларига оид, умумий ҳисобда қарайдиган бўлсак, дастлабки қиймати 10,98 миллиард АҚШ долларига тенг 158 та истиқболдаги инвестиция лойиҳаларини амалга ошириш кўзда тутади.

Бу қадар катта миқдордаги маблағларнинг ажратилиши саноат корхоналарини кенг миқёсда модернизация қилиш, уларни замонавий юқори технологик жиҳозлари билан таъминлаш, саноат тармоқларига замонавий илмий ютуқлар ва илғор инновацион технологияларни жадал суръатларда жорий этиш, саноат учун юқори малакали ходимларни тайёрлаб беришни янада кенгайтириш каби долзарб вазифаларнинг амалга оширилишига сабаб бўлди. Унинг асосида ишлаб чиқаришни диверсификация қилиш, маҳаллий хом ашёни чуқур ва сифатли қайта ишлаш, маҳсулотнинг харид бозорини кенгайтириш асосида экспорт учун мўлжалланган рақобатбардош саноат маҳсулотлари ишлаб чиқаришни янада кўпайтириш, мамлакатнинг экспорт имкониятларини, унда фаолият кўрсатаётган саноат корхоналарини инновацион салоҳияти барқарор ўсишини таъминлаб бериши зарур.

